
Монгол Улсын Их Хурлын 2008 оны намрын ээлжит чуулганы Аюулгүй байдал, гадаад бодлогын байнгын хорооны 2009 оны 1 дүгээр сарын 16-ны өдөр /Баасан гараг/-ийн хуралдаан 14 цаг 55 минутад Төрийн ордны “А” танхимд эхлэв.


Улсын Их Хурлын гишүүн Р.Гончигдорж ирц, хэлэлцэх асуудлын дарааллыг танилцуулж хуралдааныг даргалав.


Хуралдаанд ирвэл зохих 19 гишүүнээс 11 гишүүн ирж, 57.8 хувийн ирцтэй байв. Үүнд:

Чөлөөтэй: З.Энхболд, Я.Батсуурь, Х.Жекей, Э.Мөнх-Очир, Д.Хаянхярваа, Ц.Элбэгдорж, М.Энхболд, Н.Энхболд.


Нэг. Олон Улсын сэргээгдэх эрчим хүчний агентлагийг байгуулах бага хуралд Монгол Улс үүсгэн байгуулагчаар оролцох тухай болон тус агентлагийн дүрмийг Байнгын хороотой зөвшилцөх тухай.

Хэлэлцэж буй асуудалтай холбогдуулан Гадаад харилцааны сайд С.Батболд, мөн яамны Олон талт хамтын ажиллагааны газрын захирал Ч.Баатар, ажилтан Б.Жаргалсайхан, Улсын Их Хурлын Тамгын газрын зөвлөх М.Элбэгдорж, Аюулгүй байдал, гадаад бодлогын байнгын хорооны референт П.Туяа нарын бүрэлдэхүүнтэй ажлын хэсэг байлцав. 

Төсөл санаачлагчийн илтгэлийг Гадаад харилцааны сайд С.Батболд танилцуулав. 


Уг асуудалтай холбогдуулан УИХ-ын гишүүн Н.Ганбямбын асуусан асуултад ажлын хэсгээс Ч.Баатар хариулж, тайлбар хийв.

Р.Гончигдорж: Энэ асуудлыг дэмжиж зөвшилцөх нь зүйтэй гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Уг асуудлыг 15 цаг 00 минутад хэлэлцэж дуусав.

Хоёр. Монгол, Оросын “Монголросцветмет” хязгаарлагдмал хариуцлагатай компаний үйл ажиллагааны тухай Монгол Улсын Засгийн газар, Оросын Холбооны Улсын Засгийн газар хоорондын 2007 оны 4 дүгээр сарын 25-ны өдрийн хэлэлцээрийг соёрхон батлах тухай хуулийн төсөл.

Хэлэлцэж буй асуудалтай холбогдуулан Эрдэс баялаг, эрчим хүчний сайд Д.Зоригт, мөн яамны газрын дарга Баттулга, Төрийн өмчийн хорооны дарга Д.Сугар, “Монголросцветмет” хязгаарлагдмал хариуцлагатай компаний ерөнхий захирал О.Эрдэнэ, ерөнхий захирлын орлогч Т.Доржбал, газрын захирал Нанзаддорж, Улсын Их Хурлын Тамгын газрын зөвлөх М.Элбэгдорж, Аюулгүй байдал, гадаад бодлогын байнгын хорооны референт П.Туяа нарын бүрэлдэхүүнтэй ажлын хэсэг байлцав.

Хуулийн төслийн талаархи төсөл санаачлагчийн илтгэлийг Эрдэс баялаг, эрчим хүчний сайд Д.Зоригт танилцуулав.

Илтгэлтэй холбогдуулан УИХ-ын гишүүн Х.Наранхүү, О.Чулуунбат, С.Оюун, Н.Ганбямба, Ш.Сайхансамбуу, Р.Гончигдорж нарын асуусан асуултад ажлын хэсгээс Эрдэс баялаг, эрчим хүчний сайд Д.Зоригт, ажлын хэсгээс Д.Сугар, О.Эрдэнэ нар хариулж, тайлбар хийв. 

УИХ-ын гишүүн Х.Наранхүү, Ч.Хүрэлбаатар, Н.Ганбямба нар санал хэлэв. 

Р.Гончигдорж: Хуулийн төслийг Улсын Их Хурлын чуулганы нэгдсэн хуралдаанаар хэлэлцүүлэх нь зүйтэй гэсэн саналыг дэмжиж байгаад гишүүд гараа өргөнө үү. 

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Ш.Сайхансамбуу Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 15 цаг 25 минутад өндөрлөв.

Тэмдэглэлтэй танилцсан:

АЮУЛГҮЙ БАЙДАЛ, ГАДААД БОДЛОГЫН
 БАЙНГЫН ХОРООНЫ ДАРГА                       



З.ЭНХБОЛД 

Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ 








Б.ЭНХМАА

МОНГОЛ УЛСЫН ИХ ХУРЛЫН 2008 ОНЫ НАМРЫН ЭЭЛЖИТ ЧУУЛГАНЫ 

АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 

2009 ОНЫ 1 ДҮГЭЭР САРЫН 16-НЫ ӨДРИЙН /БААСАН ГАРАГ/-ИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Р.Гончигдорж: Гишүүдийн энэ өдрийн амгаланг айлтгая. Манай гишүүдээс 11 гишүүн ирцийн бүртгэлд ороод байна. За ирцийн бүртгэлд ороод хараахан ирээгүй ирцийн бүртгэлдээ оруулаад байж байгаачээ, одоо очиж явнаа, ялангуяа эхний хэлэлцэж байгаа асуудалтай бол санал нэгтэй байгаа, хоёрдугаар асуудал дээр зарим саналаа хэлнэ гэсэн ийм байр сууриар холбогдоод байна. Тийм учраас ирцээ бүрдсэн гэж хуралдаанаа эхлүүлэх үү? За эхлэе.

За өнөөдрийн хуралдаанаар хоёр асуудлыг хэлэлцэхээр төлөвлөж байна. За нэгдүгээрт нь, Олон улсын сэргээгдэх эрчим хүчний агентлагийг байгуулахад Монгол Улс оролцох тухай асуудал болон тус агентлагийн дүрмийн тухай Байнгын хороотой зөвшилцөх асуудал байна.

Хоёрдугаарт нь, Монгол, Оросын “Монросцветмет” хязгаарлагдмал хариуцлагатай компаний үйл ажиллагааны тухай Монгол Улсын Засгийн газар, Оросын Холбооны Улсын Засгийн газар хоорондын  2007 оны 4 сарын 25-ны өдрийн хэлэлцээрийг соёрхон батлах тухай хуулийн төслийг хэлэлцэнэ гэсэн ийм хоёр асуудал байна. 

Хэлэлцэх гэж байгаа асуудалтай холбогдуулан өөр санал байна уу? Алга байна. За тэгвэл хэлэлцэх асуудлаа баталъя. За баярлалаа. 

За ингээд эхний асуудал Олон улсын сэргээгдэх эрчим хүчний агентлагийг байгуулахад Монгол Улс оролцох тухай асуудал болон тус агентлагийн дүрмийн тухай асуудлаар сайд асуудлыг танилцуулна. 

С.Батболд: За баярлалаа. Байнгын хорооны эрхэм гишүүдээ, 2009 оны 1 дүгээр сарын 26, 27-нд Холбооны Бүгд Найрамдах Герман Улсын Бонн хотноо болох олон улсын сэргээгдэх эрчим хүчний агентлаг байгуулах олон улсын бага хуралд оролцох урилгыг Холбооны Бүгд Найрамдах Герман Улсын Засгийн газраас манайд ирүүлснээр энэхүү асуудлыг Засгийн газрын хуралдаанаар хэлэлцээд байна. Тус агентлаг нь сэргээгдэх эрчим хүчийг хөгжүүлэх асуудлаар гишүүн улсуудад зөвлөгөө өгөх түнш байх бөгөөд түүний үйл ажиллагааны гол зорилго нь сэргээгдэх эрчим хүчний талаар хуримтлуулсан туршлага, ололт амжилтыг нэгтгэн мэдээлэх, гишүүн улсуудад технологи шилжүүлэх боломжийг олгоход оршиж байна. Энэ удаагийн бага хурлаар олон улсын сэргээгдэх эрчим хүчний агентлагийг албан ёсоор байгуулах баримт бичиг буюу дүрэмд гарын үсэг зурах бөгөөд түүний үйл ажиллагааг эхлүүлэх дэс дараа, үе шатыг тодорхойлохоос гадна тус агентлагийн нарийн бичгийн дарга нарын газрын түр байрших байршлыг тогтоох, ерөнхий захирлын үүрэг гүйцэтгэгчийг томилох зэрэг асуудлыг хэлэлцэж шийдвэр гаргана. Агентлагийн дүрэм хорин зүйлтэй ба агентлаг нь ассамблей, зөвлөл, нарийн бичгийн дарга нарын гэсэн газар гэсэн байгууллагуудаас бүрдэж байна. Дүрмийн 19 дүгээр зүйлийн Б-д зааснаар улс бүр дүрмийг соёрхон батлах ажлыг өөрийн хууль тогтоомжийн дагуу гүйцэтгэх юм. Монгол Улсын хувьд цаашид сэргээгдэх эрчим хүчний үүрэг хийгээд олон улсын сэргээгдэх хүчний эрчим хүчний агентлаг нь сэргээгдэх эрчим хүчний асуудлаархи Нэгдсэн үндэстний байгууллагын төрөлжсөн байгууллага болох боломжтойг харгалзан агентлагийн үүсгэн байгуулагч болох нь зүйтэй гэж үзэж байгаа юм аа. Одоогийн байдлаар тус бага хуралд жараад орон түүний дотор манай хоёр хөрш орон оролцохоо илэрхийлээд байгаа бөгөөд хорь гаруй орон сайдын түвшинд төлөөлөгчдөө илгээхээр болж байгаа юм байна. Та бүхэнд олон улсын сэргээгдэх эрчим хүчний агентлагийн дүрмийг танилцуулж, гарын үсэг зурах асуудлаар зөвшилцөхөөр оруулж байна. Анхаарал тавьсанд баярлалаа. 

Р.Гончигдорж: За сайдад баярлалаа. Гишүүдээс асуух асуулттай гишүүд байна уу? За Ганбямба гишүүн. 

Н.Ганбямба: Санхүүжилт энэ тэр төсвөөс гаргахаар юмнууд хэр байдаг юм бэ? Энэ агентлагийн.    

Р.Гончигдорж: Татвартай холбоотой асуудлыг за Баатар дарга. 

Ч.Баатар: За, татвартай байна, гэхдээ татварыг авахдаа Нэгдсэн үндэстний байгууллагын гишүүний татвар төлдөг тэр квот, зарчим дээр үндэслэж татварынхаа хэмжээг тогтооно гэсэн байж байгаа. 

Р.Гончигдорж: Тэр хэмжээ нь?

Ч.Баатар: Тэр нь бол ноль бүхэл мянганы нэг гэж манайх НҮБ-ийн гишүүний хувьд НҮБ-д одоо татвар төлдөг. За энэ зарчмын үндсэн дээр өөрийнхөө татварын хэмжээг тогтооно гэсэн тийм зарчим барьж байгаа. 

Р.Гончигдорж: За баярлалаа. За энэ хуралдаанд ажлын хэсэг Гадаад хэргийн сайдаас гадна Гадаад харилцааны яамны Олон талт хамтын ажиллагааны газрын захирал Ч.Баатар, Гадаад харилцааны яамны Олон талт хамтын ажиллагааны газрын ажилтан Б.Жаргалсайхан нар оролцож байгаа юм аа. За баярлалаа.  

Ганбямба гишүүний асуулт хангалттай юу? хариулт нь. За за баярлалаа. За өөр асуулттай гишүүд алга байна, асуултаа таслая. Санал хэлэх гишүүд байна уу? За саналтай гишүүд алга байна. 

Энэ асуудлыг дэмжиж зөвшилцөх нь зүйтэй гэсэн саналыг дэмжиж байгаа гишүүд гараа өргөнө үү. За баярлалаа. Санал нэгдлээ. Өөр саналтай гишүүд алга байна. 100 хувийн саналаар Олон улсын сэргээгдэх эрчим хүчний агентлагийг байгуулахад Монгол Улсын оролцох тухай асуудал болон тус агентлагийн дүрмийн тухай зөвшилцөхөөр оруулсан асуудлыг Байнгын хороо дэмжлээ. За баярлалаа. 

За дараагийн асуудалдаа оръё. За сайд ажилтнуудад баярлалаа.    

Монгол, Оросын “Монросцветмет” хязгаарлагдмал хариуцлагатай компаний үйл ажиллагааны тухай Монгол Улсын Засгийн газар, Оросын Холбооны Улсын Засгийн газар хоорондын 2007 оны 4 сарын 25-ны өдрийн хэлэлцээрийг соёрхон батлах тухай хуулийн төслийг хэлэлцье. 

Төслийн таницуулгыг Зоригт сайд танилцуулна. 

Д.Зоригт: За баярлалаа. Монгол, Оросын хамтарсан “Монросцветмет” нэгдлийн үйл ажиллагааны тухай Монгол Улсын Засгийн газар, Оросын Холбооны Улсын Засгийн газрын хоорондын байгуулсан хэлэлцээрийн талаархи доорхи мэдээллийг Та бүхэнд толилуулъя. 

Монгол Улсын Ерөнхий сайдын 2006 оны 3 дугаар сарын 7-ны өдрийн 24 дүгээр захирамжаар Монгол, Оросын хамтарсан “Монголросцветмет” нэгдлийн эрх зүйн байдлын талаар Оросын талтай хэлэлцээ хийх үүрэг бүхий ажлын хэсгийг байгуулсан. Монгол Улсын Ерөнхий сайдын 2007 оны 4 дүгээр сарын 18-ны өдрийн 418 дугаар захирамжаар Монгол, Оросын “Монголросцветмет” хязгаарлагдмал хариуцлагатай компаний үйл ажиллагааны тухай Монгол Улсын Засгийн газар, Оросын Холбооны Улсын Засгийн газар хоорондын хэлэлцээрт Монгол Улсыг, Монгол Улсын Засгийн газрыг төлөөлж гарын үсэг зурах эрхийг Сангийн дэд сайд Ганзоригт олгосон байдаг. Хэлэлцээрийг байгуулахын өмнө 2006 оны 12 дугаар сарын 1-нд Төсвийн байнгын хороо, Эдийн засгийн байнгын хороо, Аюулгүй байдал, гадаад бодлогын байнгын хороогоор оруулан зөвшилцсөн байдаг. Зөвшилцсөн тухай Аюулгүй байдал байнгын хорооны болон бусад хороодын шийдвэр бол байгаа. Төсвийн байнгын хороо хэлэлцээрийн төслийг дэмжиж, харин Эдийн засгийн байнгын хороо Ардчилсан намын зөвлөлийн саналд тулгуурлан дараахь саналыг гаргаж хэлэлцээрийг Оросын талтай тохиролцохдоо анхаарах шаардлагатай гэж үзсэн байдаг. Үүнд:

Нэгд, хэлэлцээрийн төслийн 9 дүгээр зүйлд компаний ерөнхий захирлыг илүү хувьцаа эзэмшигч талын санал болгосноор томилох, 

Хоёрт, хэлэлцээрийн 12 дугаар зүйлд жишиж болохуйц үнийн болон арилжааны адил нөхцөлд компани өөрийн бүтээгдэхүүнээ Оросын Холбооны Улсын нутаг дэвсгэр дээр борлуулна гэснийг хасах, 

Гуравт, Ашигт малтмалын тухай хуулийн хөрөнгө оруулагчтай гэрээ байгуулах гэсэн гучдугаар зүйлд зааснаар зохицуулах боломжтой төслийн 14 дүгээр зүйлийг бүхэлд нь хасах, мөн зүйлд орлогын болон нэмэгдсэн өртгийн албан татвар, ашигт малтмалын нөөц ашигласны төлбөрийг төлөхөөр тусгасан мөртлөө төслийн 15 дугаар зүйлд энэхүү хэлэлцээрээр тогтоосон хэмжээний татварыг төлсний дараа гэсэн ус, газар, үл хөдлөх эд хөрөнгийн гэх зэрэг татвараас чөлөөлөгдөж байгаа тул 15 дугаар зүйлийн 2 дахь өгүүлбэрийн эхний буюу энэ хэлэлцээрээр гэснийг Монгол Улсын хуулиар гэж өөрчлөх,

Тав. Мөн 15 дугаар зүйлийн сүүлчийн өгүүлбэрт тусгаснаар дээр дурьдсан татварууд ноогдол ашигт нөлөөлөхгүй байхаар байна. Иймд ямар нэгэн татвар хасалтгүй гэсэн үгүүдийг хасах гэсэн ийм таван саналыг бол Эдийн засгийн байнгын хорооноос анхаарах зүйтэй гэж санал болгосон байдаг. 

Аюулгүй байдал, гадаад бодлогын байнгын хороон дээр дараахь хоёр санал гарсан байдаг.

Нэгд, 14 дүгээр зүйлийн төгсгөлд бусад татвар хураамж төлбөрүүд Монгол Улсын хуулийн дагуу төлөгдөнө гэсэн заалтыг нэмэх,

Хоёрт, Хэлэлцээр ямар хэл дээр хэдэн хувь хийгдэх, хэдийд хүчин төгөлдөр болох, маргаан гарсан тохиолдолд хэрхэн шийдвэрлэхийг тусгах гэсэн энэ асуудлыг заасан байдаг. 

Хэлэлцээрийн төслийг Улсын Их Хурал Оросын Холбооны Улсын талтай тохиролцохдоо Байнгын хороодын гаргасан саналуудыг Оросын талд тавьж үндсэнд нь зөвшилцөн хэлэлцээрт тусгасан болно. Үүнд: компаний ерөнхий захирлыг илүү хувьцаа эзэмшигч талын санал болгосноор томилох асуудлыг хэлэлцээрийн салшгүй бүрэлдэхүүн хэсэг болох компаний дүрмийн 12-ын 1-ийн 4-т оруулж баталгаажуулсан болно. Хэлэлцээрийн 12 дугаар зүйлд компаний бүтээгдэхүүнийг компанийг илүү үр ашигтай ажиллах нөхцөл бүрдүүлэх шаардлагад үндэслэн санхүүгийн үйл ажиллагаа явуулах зах зээлийн зарчмын дагуу борлуулна. Үнийн болон худалдааны жишиж болохуйц бусад нөхцөлд компани нь бүтээгдэхүүнээ Оросын Холбооны нутаг дэвсгэрт борлуулна гэсэн томъёоллоор тусгасан байгаа. Энэ нь дэлхийн зах зээлийн үнийн түвшинд тулгуурлан аль илүү үнийн санал өгсөн худалдан авагчийн зах зээлд бүтээгдэхүүнээ борлуулах зарчим бөгөөд Дэлхийн худалдааны байгууллагын гадаад худалдааны ижил тэнцүү нөхцөл үзүүлэх зарчимд бүрэн нийцэж байгаа болно. Одоогийн байдлаар компани нь бүтээгдэхүүнээ Оросын Холбооны Улс, Америкийн Нэгдсэн Улс, Украйн, Тайланд зэрэг орнуудад борлуулж байгаа бөгөөд Оросын Холбооны Улсын зах зээлийн өнөөгийн үнэ олон улсын зах зээлийн үнээс таваас арван хувиар өндөр байгаа болно. Хэлэлцээрийн 14 дүгээр зүйл нь компани нь Монгол Улсын хууль тогтоомжийн дагуу тогтоосон журам болон хувиар орлогын албан татвар, нэмүү өртгийн албан татвар, ашигт малтмалын нөөц ашигласны төлбөр төлөх тухай заалт бөгөөд энэ нь Ашигт малтмалын тухай 2007 оны хуулийн 29, 30 дугаар зүйлтэй бүрэн нийцэж байгаа гэж дүгнэсэн. Хэлэлцээрийн 15 дугаар зүйлд, зүйлийн хоёр дахь хэсэгт энэхүү хэлэлцээр нь гэснийг Монгол Улсын хуулиар гэж өөрчлөх гэсэн саналын тухайд хэлэлцээрийн 4 дүгээр зүйлд компани нь энэхүү хэлэлцээр, Монгол Улсын тогтоомжийн дагуу үйл ажиллагаа явуулна гэж заасан байгаа тул энэ заалтын дагуу ус, газар, үл хөдлөх хөрөнгийн, үнийн өсөлтийн гэх зэрэг хуулиар тогтоосон бүхий л татварыг “Монголросцветмет” ХХК төлж байгаа болно одоо. 

Тавд, 15 дугаар зүйлийн сүүлчийн өгүүлбэрт Оросын талын ногдол ашгийг компаний цэвэр ашгийг хуваарилах тухай шийдвэр гарсан өдрийн Монгол банкны ханшаар чөлөөт валют хөрвүүлэх бөгөөд ямар нэгэн татвар суутгалгүйгээр Оросын талын төсөвт шилжүүлнэ гэсэн хэлэлцээрт тусна гэж хэлэлцээрт тусгасан. Оросын талд ногдох ашгаас татвар суутгал авахгүй байх заалт нь Эрдэнэтийн уулын баяжуулах үйлдвэрийн хэлэлцээртэй ижил төстэй агуулгаар тусгасан байгаа. Бусад татвар хураамж, төлбөрүүд Монгол Улсын хуулийн дагуу төлөгдөнө гэсэн заалт нэмэх саналын тухайд хэлэлцээрийн 4 дүгээр зүйлд компани нь энэхүү хэлэлцээр Монгол Улсын хууль тогтоомжийн дагуу үйл ажиллагаа явуулна гэж тусгагдсан байгаа болно. 

Хэлэлцээр ямар хэл дээр хэдэн хувь хийгдсэн, хэдийд хүчин төгөлдөр болох, маргаан гарсан тохиолдолд хэрхэн шийдвэрлэх тухай тухайд байгуулсан хэлэлцээрийн 19, 20, 22 дугаар зүйлд мөн тусгасан болно. Монгол, Оросын “Монголросцветмет” хязгаарлагдмал хариуцлагатай компаний үйл ажиллагааны тухай, Монгол Улсын Засгийн газар, Оросын Холбооны Улсын Засгийн газар хоорондын хэлэлцээрт 2007 оны 4 дүгээр сарын 25-ны өдөр Байнгын хороонуудтай зөвшилцсөний үндсэн дээр, Ерөнхий сайдаас гаргасан захирамжийн үндсэн дээр гарын үсэг зурсан болно. Ийнхүү Байнгын хороодоос гаргасан саналуудыг байгуулсан хэлэлцээрт тусгалаа олсон гэж үзэж байна. Төсвийн байнгын хорооны санал, дүгнэлтийн дагуу “Монголросцветмет” ХХК-ийн үйл ажиллагааны тухай Монгол Улсын Засгийн газар, Оросын Холбооны Улсын Засгийн газар хоорондын 1991 он ба 2007 оны Засгийн газар хоорондын хэлэлцээрийн татварын хөнгөлөлт, чөлөөлөлтийг, чөлөөлөлтийн ялгааны тооцоог хавсаргасан болно. 

За энэ хэлэлцээрийг соёрхон батлуулахаар Улсын Их Хуралд өргөн барихыг зөвшөөрөхийг хүсье.         

Р.Гончигдорж: За баярлалаа. За гишүүдээс танилцуулгатай холбогдуулж асуух асуулттай гишүүд байна уу? за Наранхүү гишүүн.

Х.Наранхүү: Би нэг зүйлийг асуух гэсэн юм. Энэ хэлэлцээр чинь 2006 оноос хойш явагдаж байгаа ш дээ. Энэ хооронд нөгөө зах зээл дээшээ доошоо ер нь голцуу дээр байгаад саяхан уначихлаа л даа. Тэгээд одоогийн энэ яриад байгаа энэ нөхцөлүүд Оростой юу Оросын талтай ярьж байгаад нөхцөлүүд бусад одоо барууны оронтой ярьж байгаа нөхцөлүүдтэй ингээд харьцуулж үзэхэд ер нь ямаршуу байх юм бэ? Манай талд одоо илүү ашигтай байх юм уу? Эсвэл манай талд эерэг биш байгаа юм уу? Олон улсын жишгээс харахад би Зоригт сайдыг хариулах болов уу л гэж бодоод байгаа юм.   

Р.Гончигдорж: За баярлалаа. За ажлын хэсэгт Хууль, зүй дотоод хэргийн сайд Ц.Нямдорж, Гадаад харилцааны сайд С.Батболд, Эрдэс баялаг, эрчим хүчний сайд Д.Зоригт, Төрийн Өмчийн хороон дарга Д.Сугар, Эрдэс баялаг, эрчим хүчний яамны газрын дарга Баттулга нар оролцож байгаа юм. 

За Зоригт сайд хариулах уу? 

Д.Зоригт: Ер нь бол энэ гэрээ Монгол Улсын одоо үйлчилж байгаа хууль, дүрмийн хүрээнд олон улсын жишгийн дагуу байгуулагдсан гэж үзэж болно. Аа зах зээл өнөөдөр бас харьцангуй хүнд байгаа. Бусад хөрөнгө оруулагчтай, бусад орд газрын талаар яриа хэлэлцээр хийхэд бол тодорхой хэмжээний илүү хөнгөлөлт үзүүлэх шаардлага, хүсэлтийг байнга тавьж байгаа. Энэ хэлэлцээрийн хувьд бол харьцангуй тийм нөхцөл байдал байхгүй, хууль дүрмийн хүрээнд хийгдсэн байна гэж үзэж болохоор байна. Ер нь бол олон улсын жишигт нийцсэн тийм хэлэлцээр болж байна.  

Р.Гончигдорж: За Чулуунбаатар гишүүн. 

О.Чулуунбат: Аан баярлалаа. Энэ танилцуулганд 1973 оноос хойш ноогдол ашиг  хуваарилаагүй гэх юм. За шалтгаан нь юу юм болоо? Энэ ашиггүй ажилладаг юм уу? Эсвэл буцаагаад энд нь хөрөнгө оруулалт хийгээд байдаг юм уу? Оросын тал ер нь ашиггүй ажиллаж байгаа энэ үйлдвэртээ ингээд хараад суугаад байгаа юм уу? байгаад байх шаардлагатай байдаг юмуу?

Д.Зоригт: Аан за. Ер нь бол анх. Аан за уучлаарай. Чулуунбат гишүүний асуултанд хариулъя. Ер нь 1973 оноос хойш энэ ноогдол ашгуудыг хуваарилаагүй үндсэн шалтгаан нь бол угаасаа энэ Оросод байдаг энэ хэдэн үйлдвэрүүдийг хямд түүхий эдээр хангах, ерөөсөө ашиггүй анхнаасаа тэр эдийн засгийн тооцоо нь Оросуудтай хамт хийж барихдаа бол ерөөсөө алдагдалтай үйлдвэрийн тооцоо барьсан юм байна лээ. Харин сүүлийн хоёр жилд энэ үйлдвэр ашигтай ажиллаж бас тодорхой хэмжээний татвар, 8 тэрбум төгрөг анх удаа ер нь төлж байгаа юм. Анхнаасаа ерөөсөө энэ 73 онд баригдаад үйл ажиллагаа нь явахдаа Оросын Холбооны Улсын, хуучин Зөвлөлт Холбоот улсын үйлдвэрүүдийг түүхий хямд түүхий эдээр хангахад зориулалттай, ерөөсөө алдагдалтай гэсэн тийм анхны тооцоонууд нь хийгдэж гарсан үйлдвэр юм байна лээ. 

Р.Гончигдорж: Хариулт дууссан уу? Чулуунбат гишүүн. За өөр асуулттай гишүүд байна уу? Оюун гишүүн за. 

С.Оюун: Ер нь тэгэхдээ Монгол Улсад тэр ашигтай, ашиггүйгээс үл хамаараад төлөх ёстой бүх татвар хураамжуудаа төлсөөр, үгүй юу яахав урьд нь чөлөөлөгдөж байсан юмнууд байгаа байх. Энэ одоо шинэ гэрээгээр чөлөөлөгдөж байгаа ямар нэгэн татвар байна уу? Гэнэтийн ашгийн татварын хууль чинь сүүлдээ бүр долоон оны таван сард гарсан учраас гэнэтийн ашгийн татвар матвар төлдөг байсан юм уу? Төлдөггүй байсан юм уу? Дахиад Зоригоо, Зоригт сайдаа юуны зөвхөн сүүлийн хоёр жилд найман тэрбум төгрөгний татвар төлснөөс бусдаар ерөөсөө урьд нь байгуулагдснаасаа хойш татвар төлөөгүй гэж ойлгож болох уу? Энэ танилцуулгын хамгийн сүүлд 91 ба 7 оны Засгийн газар хоорондын хэлэлцээрийн татварын хөнгөлөлт, чөлөөлөлтийн ялгааны тооцоог хавсаргав гээд бид нарт дутуу тараачихав уу? Би тараасан юм аваагүй байна уу? Тэрийг авч болох уу? 

Д.Зоригт: За Монголросцветмет бол жишээлбэл өөрийнхөө 68 хувийн татварыг бол алтан дээр бол бүрэн төлж байгаа. Төлж байгаа. Өөр одоо зэс олборлодоггүй учраас алтан дээр бол бүрэн төлж байгаа. Аан чөлөөлөгдөж байгаа татварын хувьд бол ерөөсөө хоёрхон төрлийнх байгаа. Эхний нэг татвар нь бол сая би энэ дурьдсан. Сая миний энэ дурьдсан ноогдол ашигт ноогдол ашгийг бол ямар нэгэн суутгалгүйгээр Оросын тал руу шилжүүлж байгаа. Манай хуулиар бол тодорхой хэмжээний суутгал байдаг. Аан 20 хувь гадагшаа гарвал дотооддоо ноогдол ашгийн бол 10 хувийн суутгалтай байдаг. Ер нь бол Эрдэнэтийн жишгээр энэ 10 хувиас бол чөлөөлж байгаа. Энэ суутгалаас ноогдол ашгийн, за 20 хувиас тийн. Өөр нэг чөлөөлж байгаа юм бол үйлдвэрлэлийн зориулалттай Оросын Холбооны Улсад үйлдвэрлэсэн техник, технологийг нь бол гаалийн 5 хувийн татвараас чөлөөлж байгаа. Ийм л хоёр үндсэн чөлөөлөлт чөлөөлсөн тийм татвар байгаа. Энэ нь бол шинэ одоо гэрээгээр чөлөөлсөн байгаа. Урьд нь бол бүх татвараас чөлөөлдөг байсан бол үлдсэн одоо хоёр юм бол энэ л байгаа юм. Аан 2008 онд 8 тэрбум, 2007 онд 4.5 тэрбум төгрөгний татварыг анх удаа ерөөсөө төлж байгаа юм энэ үйлдвэр. Урьд нь бол ерөөсөө татвар ч төлж байгаагүй, ноогдол ашиг ч ерөөсөө хуваарилаж байгаагүй нэг ийм үйлдвэр байгаа юм аа. Ерөөсөө 73 оноос хойш. 

Р.Гончигдорж: За баярлалаа. Хариулт хангалттай юу Оюун гишүүн ээ? За за баярлалаа. Тийн энэ хавсаргалаа гээд хавсаргаагүй нэг тооцоо байгаа шүү тэр сайдаа. Энэ танилцуулга дээр хавсаргав гэж хэлэгдээд хавсараагүй тооцоо. 

Д.Зоригт: Хавсаргаагүй байгаа юу? Аа за өгчихье. Тэрийг тэгвэл нарийн бичиг даргад өгөөд хуваарилуулчихъя? 

Р.Гончигдорж: Байнгын хороо гишүүдэд тараагаад өгье. Тийн. Аан за баярлалаа. Ингээд асуулт таслагдаж байна уу? За Ганбямба гишүүн.

Н.Ганбямба: Үгүй олигтой хариулахгүй л байна л даа. Би тэгээд ажил мэддэгээрээ тэр Сугар дарга хариулвал яасан юм бэ? Наранхүү гишүүний асуултанд хариу авах гээд барууны гадны зах зээлийн нөхцөлийг харьцуулж үзсэн юм байна уу гэсэн. Наад хүн чинь хариулахаар тааруухан юм. Сугар дарга тэр асуултанд нь хариулаад өгөөч. Сая энд бол зөвхөн татвар биш шүү дээ. Хураамж, төлбөр хураамжуудийг бас асуугаад байна ш дээ. Татварынх нь хүрээн дотор. Хөнгөлсөн юмнууд нь юу байдаг юм? Цаашдаа юу байна? Сая нэг ийм гэрээ байгуулсан юм бол тэр чинь хэвээрээ байна уу? Тэрэн дотор чинь хөнгөлөлт юу байна гээд асуугаад тэгээд олигтой юм хариулахгүй юм. Тэгээд тэр Наранхүү гишүүний асуултанд хариулна уу гэж хүсч байгаа юм. 

Д.Зоригт: Ойлголоо. Дутуу хариулсан юм байвал Эрдэнээ захирал нэмээд хариулчихна биз. Ер нь бол дахиж хэлэхэд төлбөр хураамжийг бол саяны миний хэлсэн ерөөсөө хоёр татвар, нэг хураамжаас бусад нь бүгдийг нь чөлөөлж, бүгдийг нь авч байгаа. Хэлсэн нэг бол одоо Оросын Холбооноос оруулж ирж байгаа үйлдвэрлэлийн зориулалттай тоног төхөөрөмж, техник, тоног төхөөрөмжийнх нь импортын татвар 5 хувиас чөлөөлж байгаа нэг. Оо за за за. 

Р.Гончигдорж: За Эрдэнээ дарга.

О.Эрдэнэ: Монголросцветмет компаний ерөнхий захирал Эрдэнээ. Оросын Холбооны Улсын зах зээлд нийлүүлж байгаа бүтээгдэхүүнд Оросын Холбооны Улс өөртөө үзүүлж байгаа энэ хэлэлцээрийнхээ дагуу үзүүлж байгаа тодорхой хэмжээний дэмжлэг байгаа юм. Энэ нь юу юм бэ гэхлээр: 

Нэгдүгээрт, дотоодынхоо тээврээр манай жоншыг гадаадын одоо экспортлож байгаа бусад бүтээгдэхүүнтэй адил биш, дотоодын тээврээр тээх нэг ийм хөнгөлөлт үзүүлнэ гэж байгаа юм. Дотоодын тарифаар. Наушикаас Оросын Холбооны Улсын хэрэглэгчид хүрэхдээ.       

Хоёрдугаарт нь, Оросын Холбооны Улс гадаадаас экспортлож авч байгаа бүтээгдэхүүндээ экспортын татвар төлдөг. Аан Монголросцветметийн жоншонд экспортын татвараас чөлөөж байгаа. Энэ хоёр хөнгөлөлт, чөлөөлөлт нь барууны зах зээлд худалдаж байгаа жоншноос 5-10 хувийн хэмжээний зах зээлийн үнийн одоо өсөлтийг бий болгож байгаа юм. Ийм давуу талтай. 

Р.Гончигдорж: Түрүүн Наранхүү гишүүн ингэж асуусан юм л даа. Ер нь бусад энэ барууны орнуудтай байгуулж байгаа гэрээ хэлэлцээрийн ерөнхий нэг стандарт гэж авч үзэх юм бол энэ стандартаас дээрдсэн, дордсон нөхцөл байдлууд нь ямар байгаа юм бэ? гэсэн тийм зүйл. Уул нь Зоригт сайд түрүүн хэлсэн л дээ тиймээ. Тэр нэг тодруулах зүйл байна.

О.Эрдэнэ: Оросын Холбооны Улсад нийлүүлж байгаа бүтээгдэхүүнээсээ бол барууны зах зээлээс илүү үнийн боломжтой ийм орлого, ашиг олж байгаа, ийм давуу талтай байгаа юм аа гэдэг юм.

Д.Зоригт: Ер нь гэрээ хэлэлцээрийн хувьд бол дахиж хэлэхэд одоо бид нар явж байгаа энэ Оюу толгой, Таван толгойн хэлэлцээрийн хувьд бол энэ Монголросцветметийн гэрээ бол 68 хувийн татвараа ч төлж байгаа, бусад бүх татвараа төлж байгаа. Аа одоо явж байгаа хэлэлцээрийн явцад бол 68 хувийн татвараас хөнгөлөх, хөрөнгө оруулалтын тэр 10 хувийн хөнгөлөлт олгох энэ тэр гэсэн тодорхой шаардлагууд, хүсэлтүүд бол ирж байгаа л даа. Тэгэхээр энэ гэрээ бол өнөөдөр барууны орнуудын компаниудтай яриа хэлэлцээр явуулж байгаа энэ хэлэлцээрүүдийн дэргэд бас харьцангуй тийм бас давуу талтай. Монгол Улсын хууль, дүрмийн хүрээнд байгуулагдсан гэрээ болсон гэж би хэлж, хариулмаар байна. 

Р.Гончигдорж: За асуулт дууссан уу тээ? За Сайхансамбуу. 

Ш.Сайхансамбуу: За энэ 73 оноос одоо 8 тэрбум төгрөгний татвар анх удаагаа төлсөн гээд л тэгэж байх юм. Энэ би буруу сонсчихов уу? Зүгээр энэ илтгэл дээр уншаад Зоригт сайдын танилцуулснаас харахад тийм юм сонсогдлоо. 40 гаруй жил ажиллахдаа ийм татвар төлж байгаа юм, энэ одоо ер нь хойшид одоо энэ “Монголросцветмет” Монгол Улсад одоо ер нь ямар өгөөжтэй ажиллах тийм ирээдүй байнаа? Тийм ирээдүй алсыг харсан одоо жишээлбэл 2009 онд, 2010 онд одоо ийм ийм татвар төлөх бололцоо бий ч гэдэг юм уу? Одоо энэ 8 тэрбумыг одоо цааш нь нэмээд явуулах ийм бололцоо байна уу? Хэрвээ байхгүй бол ашиггүй ийм юм байх хэрэг байна уу Монгол Улсад? 

Д.Зоригт: За танилцуулгад бол өгөгдсөн мэдээлэл бол үнэн байгаа. 1973 оноос хойш үйлдвэр байгуулагдснаасаа хойш ноогдол ашиг хуваарилаагүй ээ ерөөсөө. Татвар бол огт төлөөгүй ээ. Гэрээний дагуу бол тухайн үедээ чөлөөлөгдөж байсан. Анх байгуулагдаж байсан түүх нь бол ерөөсөө Оросын Холбооны Улсын тодорхой үйлдвэрүүдэд хямд тийм түүхий эд нийлүүлэх л, ерөөсөө л алдагдалтай тийм эдийн засгийн тооцоотой үйлдвэр байгуулж байсан юм байна лээ. Анх удаа ерөөсөө долоон онд 4.5 тэрбум төгрөгний татвар төлсөн, 2008 онд найман тэрбум төгрөгний татвар төлсөн ийм л үйлдвэр байгаа ерөөсөө. Энэ жилд 9 ондоо бол ойролцоогоор нэг одоогийн энэ хэмжээний татварынхаа хэмжээнд 6 орчим, 8, 6-8 орчим тэрбум төгрөгний татвар төлөх ийм төлөвлөгөөтэй байгаа. 

Ш.Сайхансамбуу: Жил болгон уу?

Д.Зоригт: Одоо 2009 ондоо тийн. Цаашлаад бол ер нь өдий хэмжээний нэг үйлдвэрлэл явуулах бололцоотой байх аа. Энэ талаар Эрдэнээ дарга жаахан тодорхой хариулах уу?

О.Эрдэнэ: “Монголросцветмет” компаний зөвлөлийн хурлаар 2015 он хүртэлхи компаний цаашдын үйл ажиллагааны программ батлагдсан байгаа. Энэ программын хүрээнд бол жилдээ одоогийн ажиллаж байгаа түвшиндээ ашигтай ажиллах бололцоотой нэгдүгээрт. Ерөөсөө энэ хэлэлцээрийн концепци нь “Монголросцветмет” хамтарсан нэгдлийг Монголын аж ахуйн нэгжийн адилхан татвар төлбөр төлдөг ийм л одоо нөхцөлтэй болгож байгаа, ийм давуу талтай, шинэ хэлэлцээрийн гол концепци нь л тэр юм. Монголын аж ахуйн нэгжтэй адилхан татвар төлдөг ийм. 

Р. Гончигдорж: За за баярлалаа. За Чулуунбат гишүүн.

О.Чулуунбат: Энэ “Монголросцветмет”-ыг ер нь ажлын байр хэд байдаг юм бэ? Монгол ажилчид нь. 

О.Эрдэнэ: Одоогийн байдлаар нийтдээ 2700 хүн ажиллаж байгаа, 127 гадаадын мэргэжилтэн ажиллаж байгаа. 

Р.Гончигдорж: Нөгөө гадаадын ажиллах хүчний төлбөрийн хураамжтай холбоотой харилцаа яаж зохицуулагддаг юм бэ? 

О.Эрдэнэ: Оросын Холбооны Улсын иргэд, гадаадын ажиллах хүчний одоо энэ хураамжаас чөлөөлөгддөг. Бусад СНГ-гийн орнуудын ажиллагсад бол чөлөөлөгддөггүй татвар төлдөг. 

Р.Гончигдорж: За баярлалаа. Сүүлд нь ганцхан асуулт асууя бас энэ хэлэлцээрийн явцад юу Их Хурлаар хэлэлцүүлэх явцад бол бас яригдаад байсан асуудал л даа. Тэгээд бас энэ гэрээг өнөөдөр батлах ач холбогдлын тухай асуудал бас үүнтэй холбоотой байх. Их өрийн төлөлтийн асуудал болоод энэ гэрээг батлахтай холбоотой асуудлын хороондын уялдааны асуудал бий юу? Сугар дарга хариулах уу? эсвэл Зоригт сайд хариулах уу?

Д.Зоригт: Ер нь бол энэ гэрээг бол цаг хугацаанд бас соёрхон батлах нь ач холбогдолтой л доо. Аан яг одоо энэ гэрээг соёрхон батлаагүйгээс болоод тэр гэрээ буцах юм уу, эсвэл тийм нарийн ширийн юм нь бол хэлж би мэдэхгүй байна. Сангийн яамныхнаас тодруулаад дахиж хариулъя даа. 

Р.Гончигдорж: Сугар дарга мэдэж байгаа биш үү?

Д.Сугар: Аан энэ гэрээг эцэслэн соёрхон батлах нь бол нөгөө том асуудалтай холбоотой гэдгийг ойлгож байгаа. Зуун дөчин гурван сая шилжих рубльтэй холбогдолтой асуудал. Аан яг энэ тохиролцоо нь нууцын байдалтай байдаг учраас би шууд танилцах, тэгээд энэ олны өмнө ярих тийм бололцоо байхгүй.

Р.Гончигдорж: За ойлголоо. Оюун гишүүн.

С.Оюун: Анх нөгөө зээл авч баригдсан гээд тэгээд яахав их өрдөө ороогүй ч гэсэн одоо энийг баталчихвал бид нар өргүй болно биз дээ энэ Монросын?

Д.Зоригт: Тэгнэ.

С.Оюун: Хотя тэр их өрдөө ороогүй ч гэсэн. Бид нар өргүй болно тээ?

Д.Зоригт: Тэгнэ. 147 саяны ярьдаг шилжих рублийн өргүй болно. Тийн.

С.Оюун: За би энэ яахав руйатоф буюу нөгөө тэр өрийг чинь ингээд төлөхгүй гээд тооцож байгаа тээ? Хэрэв тэгээгүй байсан бол одоо ингээд л ямар ч ашиггүй үйлдвэр 40 жил ажиллаад тэгсэн хирнээ нэг баахан өртэй л суугаад байна гэсэн үг үү? Зүгээр онолын хувьд ярихад. 

Д.Зоригт: Ер нь бол одоо тийм л болж таарч байгаа юм. Угаасаа ерөөсөө энэ алдагдалтай техник, эдийн засгийн үндэслэлтэй ийм тооцоог гаргаад л аан явж байсан л тийм үйлдвэр юм байна лээ.

Р.Гончигдорж: За за баярлалаа.

Д.Сугар: Ганцхан юм нэмээд хэлчих үү даргаа?

Р.Гончигдорж: За Сугар дарга. 

Д.Сугар: Тэгэхээр сүүлийн 3 жилийн дотор үйлдвэрийн менежмент их өөрчлөгдсөн. Зорилго тодорхой болсон. Тийм учраас 2007 онд 4.2 тэрбум төгрөгний цэвэр ашигтай гарсан. 2008  онд 6 тэрбум төгрөгний ашигтай гарсан. Тэгээд энийг нь бол совет дээр хэлэлцэж байгаад үйлдвэрлэлийн хөрөнгө оруулалтын хэрэгцээ их байна, шинэтгэлийн том асуудал явагдаж байгаа, Бор-Өндөрийн энэ тэр гээд. Үүнд нь зарцуулъя гээд өөрт нь үлдээчихсэн. Тийм учраас двиденд хуваарьлаагүй гэж ярьж байгаа юм аа. Цаашид нь энэ юмаа ингээд боловсронгуй болгоод менежмент сайжруулаад байвал ашигтай ажиллах бололцоо бас байнаа. 

Р.Гончигдорж: За баярлалаа. За ингээд асуултаа үүгээр дуусгая. Санал хэлэх гишүүд байна уу? За Наранхүү гишүүн, өөр за Хүрэлсүх, за Ганбямба. За энэ гурван гишүүнээр саналаа таслая. За баярлалаа. Хүрэлбаатар уучлаарай.

Х.Наранхүү: Тэгэхээр би зүгээр асуусан зүйл цаад утга санаа нь ийм юм л даа. Бид энэ яагаад ч юм барууны орныхонтой ярихаараа зэрэг эдийн засгийн одоо цэвэр даже санхүүгийн одоо үр ашиг талаас нь яриад байдаг. Оросын Холбооны Улсын энэ хуучин байгуулсан юмнуудыг ярихаараа зэрэг л одоо нэг л өөр шалгуураар яриад байдаг байхгүй юу. Уг нь бол энэ үйлдвэрүүд чинь л тухайн үедээ нийгэм эдийн засгийн ач холбогдол талаасаа ярих юм бол шал өөр үр дүнтэй үйлдвэрүүд шүү дээ. Монголд одоо тэр ажилчин анги байхгүй байхад нь тэрийг нь бий болгож өгсөн. Хот байхгүй байхад нь хотыг нь барьж өгсөн, тэр дэд бүтэцтэй юутай хийтэй нь. Тийм учраас өнөөдөр зүгээр ганц нэг тав, арван хувь энээ тэрээ гээд яриад л тэрнээс болоод энэ үйлдвэр чинь ашиггүй юм уу, энээ тэрээ гээд ингээд яриад байх нь ерөөсөө туйлын одоо өрөөсгөл хандлага юм аа. Олон нийт гадуур ярих болбол одоо хамаа алга. Бид зүгээр энд бас юмыг наана цаанатай ярьдаг улсууд энийг одоо нийтэд зөв талаас нь ярьмаар байна. Өнөөдөр хүртэл одоо энэ “Монголросцветмет” алдагдалтай ашиггүй ч гэсэн эдийн засагт одоо нийгэм эдийн засаг талаасаа орон нутаг энээ тэрээ ярих юм бол их олон талын ач холбогдолтой л байх. Одоо өнөөдөр дэлхий даяар хямрал болчихсон юун тэр ашигтай үйлдвэр байтугай зүгээр нэг ажлын байртай л байлгаж байвал сайн гэж зарим орнууд үзэж байна ш дээ компаниудаа, хувийн компаниа шүү дээ. Ийм учраас ийм ийм талаас нь сайн бодоод энэ хэлэлцээрийг одоо даруйхан тэгээд батлаад яахав өнөөдөр зах зээлийн нөхцөл байдал эргээд хүндэрчихсэн. Гэлээ гэхдээ энэ үйлдвэр болбол цаашид манай эдийн засагт ялангуяа орон нутгийнхаа эдийн засагт их ач холбогдолтой байх болно гэдгийг хэлмээр байна.

Р.Гончигдорж: За баярлалаа. За Хүрэлбаатар гишүүн. 

Ч.Хүрэлбаатар: За би энэ гэрээг одоо батлахыг дэмжиж үг хэлэх гэж байгаа юм аа. Яагаад вэ гэхээрээ? Эрдэнэт үйлдвэрийн хувьд бол яг ийм гэрээ байгуулагдчихсан байдаг. Аан “Монголросцветмет” дээр нь бол тухайн үедээ бас энэ гэрээг байгуулж амжаагүй янз бүрийн шалтгааны улмаас. Тэгээд энэ нь хоцорчихсон байгаад байдаг. Яг үнэндээ болбол “Монголросцветмет” компани бол өөрийнхөө бүх хүчин чадлаа дайчлаад ажиллаж байгаа л даа. Гэхдээ энэ эрх зүйн орчин нь бол байхгүй байгаа юм. Эрх зүйн орчингүй дараа нь янз бүрийн одоо Оросын талаасаа ч бай тэр хамтарч ажиллаж байгаа хувьцаа эзэмшигчид нь бол төрөл бүрээрээ одоо бас тээг, янз бүрийн саад учруулаад байх боломж бол байгаад байгаа юм. Тийм учраас миний хувьд бол энэ гэрээг нь батлаж өгөөд, үйл ажиллагааг нь, хууль, эрх зүйн орчныг нь бүрэн хэмжээгээр тодорхой болгож өгөх нь бол энэ Монгол төрийн хувьд хийж гүйцэтгэх ёстой ажлын нэг гэж үзэж, бодож байгаа юм. Таны түрүүн асуусан тэр том асуудлуудтай ч гэсэн цаагуураа бас холбогдож байгаа ш дээ. Тийм учраас энэ гэрээг бол дэмжиж ойрын үед баталгаажуулж өгөх нь зүйтэй байхаа гэсэн агуулгаар нь дэмжиж санал хэлж байнаа.

Р.Гончигдорж: За баярлалаа. За Ганбямба гишүүн хэлэх үү? За Ганбямба гишүүн.

Н.Ганбямба: Дэмжиж байнаа, дэмжиж байна. Тэгээд хэлэлцэх эсэх нь орно ш дээ. Аан ер нь болбол зүгээр цаашаа бол энэ нэгдлийн тухай ярихдаа энэ саяын сайдын ингээд л хүн болгоны асуултанд хариулах болгондоо л нэг л тоть шиг л давтаад байдаг л анхнаасаа алдагдалтай ийм эдийн засгийн тооцоон дээр байгуулагдсан юм. Энэ чинь үеээ өнгөрөөчихсөн ш дээ. Одоо чинь Монгол Улс зах зээлийн харилцаанд шилжчихсэн байгаа ш дээ. Ашигтай ажиллахын төлөө явж байгаа ш дээ. Тийм учраас нэг ийм улиг долог болсон хүн болгоны асуултанд хариулаад байдаг энэ үгээ жаахан татвал таарна. Анх тэгэж байгуулагдсан нь хэнд ч ойлгомжтой. Анх байгуулагдаж байсан юмын үеийг одоо 2008 онд, есөн он гарчихаад байж байхад тэрийг давтаад л улиг долог болтол битгий яриад байгаач. Одоо бол энэ чинь хэдэн тэрбумын ашигтай ажилаад явж байна ш дээ. Тэгээд л байж байгаад дахиад нэг хүн асуухаар энэ анхнаасаа алдагдалтай ажиллахаар ийм эдийн засгийн тооцоотой байгуулагдсан юм аа гээд л. Энэ болбол үеээ өнгөрөөсөн. Тэр нийгмийн, тэр үеийн нийгмийн харилцаа, нийгмийн байгууллын харилцаа чинь ч өөрчлөгдчихөөд ардчилал зах зээлийн нийгэмд шилжээд Монгол Улс 19 дэх жилдээ явж байгаа юм. Тэгээд энийг ч гэсэн мэдэж авах хэрэгтэй. Тэгээд ер нь болбол оройтож л хэлэлцэж байгаа л юм байна л даа. Нилээн хугацаа алдсан л юм байна. Ингээд л дэмжээд оруулъя чуулганд. 

Р.Гончигдорж: За баярлалаа. За баярлалаа. За ингээд саналаа үүгээр таслая. Бид нар түрүүн сайдын танилцуулгыг сонссон. Энэ танилцуулга бол өмнө нь бас Байнгын хорооноос Засгийн газарт Долгор сайдад хаяглаж явуулсан тэр асуултын хариулт тайлбартай илүү дүйцэж байгаа юм. Тийм учраас ямар нэгэн байдлаар энэ саяны танилцуулсан танилцуулгыг яг Улсын Их Хуралд ирүүлдэг танилцуулгын албан ёсны хэлбэршүүлэлтийн хэлбэрээр нөхөж бүрдүүлэх чиглэлээр ажиллах нь зүйтэй байх аа гэж ингэж сануулж хэлмээр байна тийн. 

За за баярлалаа. Ингээд дэгийн дагуу эхлээд бид нар хоёр талын хэлэлцээр учраас хэлэлцэх эсэхээ батлаад түүний дараа заавал дахиж одоо анхны хэлэлцүүлгээ хийдэг ийм горимтой. Харамсалтай нь болбол тийм горим байгаа. Олон талт гэрээг бол шууд батлах боломжтой байдаг. 

Ингээд хэлэлцэх эсэхийг нь хэлэлцэх түвшинд энэ асуудлыг Улсын Их Хурлын чуулганаар хэлэлцэх нь зүйтэй гэсэн саналыг дэмжиж байгаа гишүүд гараа өргөнө үү.  

За баярлалаа. Санал зөрүүтэй гишүүд алга байна. За ингээд 100 хувийн саналаар хэлэлцэх нь зүйтэй гэж ингэж тогтлоо. 

За. За энэ дүгнэлтийг Улсын Их Хурлын чуулганд уншиж танилцуулах ёстой. Сайхансамбуу гишүүн танилцуулах уу? За баярлалаа. За ингээд хуралдаан өндөрлөлөө.  

Хуралдаан 15 цаг 25 минутанд өндөрлөв. 

Соронзон хальснаас хянаж буулгасан: 

Хуралдааны тэмдэглэл хөтлөгч 




Б.ЭНХМАА 
